
Dopis prima:

Parlamentarna skupština BiH
n/r svim zastupnicama_icima 
n/r svima delegatkinjama_ima

n/r članicama_ovima Interresorne radne grupe za izmjenu izbornog zakonodavstva BiH 
[dopis sadrži ukupno 2 stranice]

Predmet: 
Prijedlozi za unapređenje Izbornog zakona BiH sa ciljem većeg učešća žena u zakonodavnim/predstavničkim tijelima
Poštovane dame i gospodo,
obraćamo Vam se ispred Sarajevskog otvorenog centra, organizacije koja radi na zagovaranju ljudskih prava i ravnopravnosti spolova, te na unapređenju javnopolitičkih i zakonodavnih okvira u Bosni i Hercegovini. U okviru naše programske djelatnosti godinama se već fokusiramo na pitanja političke participacije i ravnopravnosti spolova, sa ciljem da unaprijedimo zakonske okvire za veće učešće žena u zakonodavnoj i izvršnoj vlasti, ali i da podržimo političarke i političare koji aktivno i odlučno podržavaju ravnopravnost spolova.
Iako se u postdejtonskoj Bosni i Hercegovini desio nezanemariv napredak, trenutni nivo učešća žena u politici nikako ne može biti zadovoljavajući. U proteklih deset godina nismo uspjeli da se značajno odmaknemo od prosječne zastupljenosti žena od svega 20% u parlamentima na državnom, entitetskom i kantonalnom nivou, te predstavničkim tijelima na lokalnom nivou. Postojeća regulacija unutar Izbornog zakona BiH neće dovesti do značajnog unapređenja, te je neophodno daljnje poboljšanje zakonskih okvira kako bi Bosna i Hercegovina ispunila svoje međunarodne obaveze predviđene brojnim dokumentima Ujedinjenih nacija, Vijeća Evrope i Evropske unije, ali i domaću obavezu definisanu kroz član 20. Zakona o ravnopravnosti spolova BiH, koji ravnopravnom zastupljenošću oba spola smatra učešće na minimalnom nivou od 40%. U konačnici, unapređenje zakonskih okvira je neophodno ne samo radi ispunjavanja međunarodnih standarda te odredaba iz Zakona o ravnopravnosti spolova, već radi uklanjanja istorijske nepravde prema ženama, koje su od uvođenja prava glasa za žene, oduvijek bile značajno podzastupljene, iako čini više od 50% stanovništva. Nova zakonska regulativa bi bila civilizacijski iskorak pa pravednijem i ravnopravnijem bosanskohercegovačkom društvu. 
S tim u vezi predlažemo da se u okviru predstojećih izmjena i dopuna Izbornog zakona BiH, koje će predložiti interresorna radna grupa za izmjenu izbornog zakonodavstva BiH, pristupi i izmjeni odredaba koje regulišu ravnopravnu političku participaciju žena i muškaraca. 
Predlažemo slijedeće izmjene i dopune izbornog zakona:
Član 4.19, stav (4) mijenja se i glasi:
Svaka kandidatska lista ima jednak broj kandidata muškog i ženskog spola koji se na cijeloj listi raspoređuju naizmjenično.
Ovim izmjenama povećala bi se tzv. izborna kvota sa trenutnih 40% na 50%, te bi se tako unaprijedila vidljivost ali i vjerovatnoća za izbor kandidatkinja. 
Član 9.10, stav (1) mijenja se i glasi:
(1) Ako mandat kandidata političke stranke ili koalicije prestane sukladno odredbama članka 1.10 ovoga Zakona, mandat se dodjeljuje sljedećem kandidatu manje zastupljenog spola unutar datog zakonodavnog tijela sa liste iste izborne jedinice sukladno članku 9.8 stavak (2) ovoga Zakona. Upražnjeno mjesto kompenzacijskog mandata popunjava se sljedećim kandidatom manje zastupljenog spola unutar datog zakonodavnog tijela sa liste kompenzacijskih mandata te političke stranke.

Ovim izmjenama uvela bi se obaveza da, u slučaju da žena ili muškarac odustanu od mandata, broj izabranih osoba koje pripadaju manje zastupljenom spolu u tom zakonodavnom tijelu se dodatno ne umanjuje, jer se mandat dodijeljuje narednom kandidatu/kinji tog manje zastupljenog spola unutar zakonodavnog/predstavničkog tijela za koji se dodijeljuje mandat a sa iste izborne liste. Kao rezultat bi uvijek imali izbalansirani odnos žena i muškaraca u zakonodavnim i predstavničkim tijelima.

Član 13.6, stav (1) mijenja se i glasi:
(1) Ako mandat kandidata sa liste političke stranke, koalicije ili neovisnih kandidata prestane sukladno članku 1.10 ovoga Zakona, mandat se dodjeljuje sljedećem kandidatu manje zastupljenog spola unutar datog zakonodavnog/predstavničkog tijela sukladno članku 13.5 stavak (4) ovoga Zakona.

Ovim izmjenama uvela bi se obaveza da, u slučaju da žena ili muškarac odustanu od mandata, broj izabranih osoba koje pripadaju manje zastupljenom spolu u tom zakondoavnom tijelu  se dodatno ne umanjuje, jer se mandat dodijeljuje narednom kandidatu/kinji tog manje zastupljenog spola unutar zakonodavnog/predstavničkog tijela za koji se dodijeljuje mandat a sa iste izborne liste. Kao rezultat bi uvijek imali izbalansirani odnos žena i muškaraca u zakonodavnim i predstavničkim tijelima.
Uvođenjem ovih mjera, Bosna i Hercegovina bi učinila značajan iskorak ka unapređenju ravnopravnosti spolova u političkom životu. Pored toga, Bosna i Hercegovina bi postala i dobar primjer mnogim drugim državama u jugoistočnoj i istočnoj Evropi. Nadam se da ćete razmatrati i prihvatiti naše prijedloge. U slučaju pitanja, bilo bi nam adovoljstvo da naše prijedloge predstavimo i na sastanku interresorne radne grupe ili drugih, nadležnih radnih tijela Parlamentarne skupštine Bosne i Hercegovine.

S poštovanjem,
Saša Gavrić // Izvršni direktor 

